
Sud Bosne i Hercegovine

Суд Босне и Хецеговине

Broj: S1 3 Iž 051281 25 Iž                                                                
Sarajevo, 20.02.2025. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Zvjezdane Antonović kao predsjednice vijeća, Vesne Trifunović i Hilme Vučinića kao članova vijeća, odlučujući o žalbi Mustafe Muratovića iz ..., izjavljenom protiv odluke Centralne izborne komisije Bosne i Hercegovine broj: 05-01-07-5-59/25 od 12.02.2025.godine o utvrđenoj odgovornosti za preuranjenu izbornu kampanju, na nejavnoj sjednici, održanoj dana, 20.02.2025. godine, donio je

R J E Š E N J E

Odbija se žalba Mustafe Muratovića kojom se pobija stav 2 dispozitiva odluke Centralne izborne komisije BiH broj: 05-01-07-5-59/25 od 12.02.2025. godine.
O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu utvrđeno je da je politička stranka SDBIH-Socijaldemokrate Bosne i Hercegovine odgovorna što je Mustafa Muratović kandidat navedene političke stranke za vijećnika u Gradskom vijeću Grada Srebrenik vodio preuranjenu izbornu kampanju, pa joj se primjenom člana 6.7 stav 2 tačka 1 i primjenom člana 19.9 stav 1 tačka 3  Izbornog zakona BiH izrečena novčana kazna u iznosu od 3.000,00 KM (ti hiljade i pet stotina konvertibilnih maraka). 
Stavom 2 dispozitiva navedene odluke utvrđeno je da je Mustafa Muratović kandidat političke stranke SDBIH-Socijaldemokrate Bosne i Hercegovine za vijećnika u Gradskom vijeću Grada Srebrenik vodio izbornu kampanju u periodu preuranjene izborne kampanje, čime je prekršio pravila ponašanja u izbornoj kampanji iz člana 7.1 Izbornog zakona BiH, pa mu je izrečena novčana kazna u iznosu od 3.000,00 KM (tri hiljade konvertibilnih maraka).
Protiv ove odluke Mustafa Muratović blagovremeno je podnio žalbu, zbog povrede pravila postupka nepoštovanjem načela materijalne istine i zbog pogrešne primjene materijalnog prava. Ukazuju da pojedinačno komuniciranje sa rođakom i prijateljem i komšijom ne može se smatrati javnim oglašavanjem kampanje, niti ima elemente organizovane kampanje putem elektronskih, onaline i štampanih medija, čak ni preko društvenih mreža. Facebook messenger se koristi za slanje besplatnih poruka i ova pojedinačna aktivnost putem telefonskog aparata ne može i ne treba se tretirati kao aktivnost političkog subjekta. Sadržaj objave nije promovisao politički subjekt, bilo koju politiku ili program, a prijavljen je anonimno od strane poklonika druge političke opcije sa nastojanjem da žalioca eliminiše kao kandidata. Ističe da je neko zloupotrijebio njegovu profilnu fotografiju i konstruisao poruke nepismenog sadržaja i na način na koji on inače ne komunicira. U pogledu izrečen sankcije ukazuje da u svojoj dugoj karijeri učešća u izbornim procesima nikada nije sankcionisan, da se nije susretao sa novim odredbama zakona i da mu izrečena novčana kazna, kao penzioneru, predstavlja ogroman novčani izdatak.  

U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu jer je pobijana odluka donesena na pravilan i potpun način na osnovu utvrđenja da objava na društvenoj mreži kandidata političkog subjekta ima karakter preuranjene izborne kampanja.
Žalba nije osnovana.

Prema stanju u spisu prozilazi da je Centralna izborna komisija Bosne i Hercegovine dana 27.08.2024. godine i 04.09.2024. godine primila anonimnu prijavu sa dokazima da vijećnik Mustafa Muratović slanjen poruka glasačima vodi preuranjenu izbornu kampanju.
Dostavljenu prijavu Centralana izborna komisija BiH cijenila je kao inicijativu za postupanje po službenoj dužnosti, i zatražila je izjašnjenje od političke stranke SDBiH-Socijaldemokrate Bosne i Hercegovine i Mustafe Muratovića. Nakon uvida u cio spis sa dostavljenim dokazima i datim izjašnjenjima, Centralna izborna komisija BiH donijela je osporenu odluku o utvrđenoj odgovornosti političke stranke SDBiH-Socijaldemokrate Bosne i Hercegovine i Mustafe Muratovića njenog kandidata za vijećnika u Gradskom vijeću Grada Srebrenik na Lokalnim izborima 2024. godine za kršenje pravila ponašanja u izbornom periodu iz člana 7.1 Izbornog zakona BiH.

Cijeneći pravilnost i zakonitost pobijane odluke Centralne izborne komisije BiH, apelaciono vijeće je utvrdilo da je odluka donesena nakon uvida u spis predmeta i da je na utvrđeno činjenično stanje pravilno primjenjeno materijalno pravo.

 
Prije svega u pobijanoj odluci cijenjena je odredba člana 1.1 a stav 1 tačka 8  Izbornog zakona BiH (Sl. glasnik BiH br. 23/01-24/24) koja propisuje da preuranjena kampanja predstavlja svaki oblik radnji iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Kada se cijeni da je odredbom tačke 7 citiranog člana propisano da period izborne kampanje počinje 30 dana prije otvaranja biračkih mjesta i završava 24 sata prije otvaranja biračkih mjesta, tokom kojeg perioda subjekti na zakonom utvrđen način upoznaju birače i javnost sa programima i kandidatima za predstojeće izbore, nesumnjivo da svaka promocija političke stranke i kandidata prije zakonom propisanog perioda je preuranjena pa tako i sadržaj poruka putem Facebook Messangera koje je Mustafa Muratović uputio dana 18.08.2024. i od 30.08.2024. godine, pod uslovom da sadržaj objave ima karakter izborne kampanje.


Citirana odredba pod izbornom kampanjom podrazumjeva upoznavanje birača i javnosti sa programom i kandidatima. Upućene poruke jednim od alata društvene mreže Facebook glase: „Pozdrav komšo. Mogu li računati na vaše glasove na izborima ako nemaš nakog prečeg“, „Ukoliko budem izabran u vijeće imam mogućnost nastavka pravne borbe za izmještanje peletare“, zatim, „Selam branitelju, mogu li računati na vaše glasove za ove izbore“.
Objavom žalitelj obavještava birača o svom učešću na izborima, dakle, vrši upoznavanje javnosti sa kandidatima. Pri tome poruke sadrže i upoznavanje javnosti sa programskim ciljevima, te po oba osnova zadovoljava kriterije po kojima se objavljenom sadržaju daje karakter izborne kampanje.


Neprihvatljivo je ukazivanje žalioca da je poruke upućivao rođaku, komšiji i prijateljima, jer sadržaj ukazuje da se obraćao biračima, a ne bliskim osobama. Sve i da je poruka upućena licima na koja žalba ukazuje, to žalioca ne eskskulpira odgovornosti za kršenje pravila ponašanja u izbornoj kampanji jer u tom smislu nije propisan nikakav izuzetak. Takođe broj lica kojima je poruka upućena nije od uticaja, a ukazivanje tek u žalbi da se radi o zloupotrebljenom profilu nije prihvatljivo jer to nije isticano u ranije datom izjašnjenju, niti je žalitelj preduzeo bilo koju radnju da otkloni zloupotrebu izvršenu putem njegove društvene mreže. I konačno činjenica da je sadržaj upućen putem Messangera ne mijenja oblik komunikacije putem društvene mreže jer je korišten samo jedan od alata Facebooka. 
Budući da odredba člana 7.1 Izbornog zakona zabranjuju preuranjenu izbornu kampanju putem elektronskih, onlajn i štampanih medija, putem društvenih mreža ili bilo kojeg oblika javnog oglašavanja kampanje, Centralna izborna komisija BiH pravilno je ocijenila da oglašavanje posredstvom društvene mreže kandidata na Lokalnim izborima 2024. godine, kako u pogledu sadržaja objave, tako i u pogledu načina i vremena objavljivanja, ima elemente preuranjene izborne kampanje.

Za postupanje protivno odredbi člana 7.1 Izbornog zakona BiH žaliocu kao kandidatu izrečena je novčana kazna od 3.000,00 KM u visini zakonskog minimuma propisanog u članu 19.9 stav 1 tačka 3 i stav 4 Izbornog zakona BiH, pa ukazivanje žalbe na posebne olakšavajuće okolnosti, nema značaja jer se sankcija ne može odrediti u nižem iznosu od izrečene.
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), valjalo odbiti.
                                                                                     PREDSJEDNICA VIJEĆA

                                                                                                S U D I J A

                                                                                         Zvjezdana Antonović
Sud Bosne i Hercegovine, Sarajevo, ul. Kraljice Jelene br. 88

